
HUS OG BYGGVERK I TYSVÆR-OMRÅDET 

FRAM TIL CA. 1820 

Av: Svein Ivar Langhelle 

Bondehusa 

Dei tre viktigaste hus-romma var stova, bua og eldhuset. I sagatida blei desse 
husa eller romma ofte nemnde samstundes, ifølgje Gulatingslova skulle dørene 
til desse husa vera i orden når leiglendingen forlet garden. 

Stova var den staden der familien oppheldt seg til vanleg. Der sov dei sjølve, 
og der åt dei det meste av maten. Eldhuset blei brukt til baking, bryggjing, kles­
vask og koking av vatn til dyra, men også til arbeid med slaktet. Ved bryllaup, 
gravferd og andre store festar blei maten kokt i eldhuset. Bua var eit lagerhus for 
matvarer.1 

For 1000 år sidan blei truleg dei fleste husa på våre kantar bygde i grindtek­
nikk. Byggjemåten er også kalla "stav-teknikk", og me kan rekna med at alle tre­
kyrkjene var bygde som stavkyrkjer. Etter kvart vann så lafteteknikken fram, men 
i hundrevis av år levde grind- og lafteteknikk saman, side ved side. For 1000 år 
sidan var dei fleste husa ennå langhus, og rom for menneske og dyr låg ved sida 
av kvarandre. Etter kvart blei fleire av romma flytta ut og sette opp som eigne 
hus, men like opp til våre dagar eksisterer det restar etter gamal byggjemåte med 
stove og fjøs under same tak. 

Seint i mellomalderen blei bindingsverk innførd som ein ny byggjeteknikk i 
Norge. Her i landet blei dei aller fleste bindingsverkhusa kledde med bordpanel 
i staden for at bindingsverket var utmurt, slik som i Danmark og Tyskland. z Byg­
gjeteknikken er i hovudsak blitt nytta på sjøhus. 

Dei første gardshusa me høyrer om i Rogaland, er på Håland i tidlegare Tysvær 
sokn. I 1445 var det nemnt fire hus på denne garden: Stove, bur, steikarhus og 
fehus.3 «Bur,, er det same som bu, medan «Steikarhus" er det same som eldhus. 
Tilsynelatande er det her snakk om fire forskjellige hus, men det kan også tenk­
jast at "hus,, har vore ei anna nemning for "rom,,. Arkeologen Bjørn Myhre vil 
ikkje sjå bort frå at det kan ha vore eit langhus på Håland, og at huset kan ha 
vore bygd etter gamal grindteknikk. 4 Andre forskarar har meint at sjølve nem­
ninga <<Stove,, høyrde saman med den lafta hustypen som breidde seg i tidleg 
mellomalder.s For vår eigen del trur me at dei fire husa har vore fire forskjellege 
små hus, og at t.d. stova og bua har vore lafta. Håland hadde god og fin furu­
skog som kan ha høvd godt for lafting. 

Dei neste bondehusa me høyrer om frå nåverande Tysvær, er husa på Lunder­
voll i 1677. Helge Høie hadde budd på Lundervoll i 37 år og latt husa forfalla 
saman med åker, eng, gjerder og naust. På røykstova måtte t.d. taket takast av og 

Røykstove på La-upland, Bokn. Røykstova på Laupland er truleg det eldste huset i Nord­
Rogaland. Stova kan vera meir enn 400 år gamal. Inngangsdøra tit v., grue og korntørke t.h. 
Foto: Kf 

rettast i begge brysta. Her må husa ha lege kvar for seg. På gardsbruket var det 
vidare to buer, materialar frå den eine skulle nyttast til å reparera den med nytt 
tak. På løa var det helst torvtaket som trang reparasjon, det same var det med 
fehuset. Eldhuset og sauehuset hadde Helge derimot bygd opp frå ny. Tilsaman 
var det nemnt sju ulike hus på dette bruket, naustet medrekna.6 

Denne røykstova var truleg annleis enn den mellomalderske stova som sto på 
Håland i 1445. Denne siste stova hadde truleg åre eller open eldstad midt på gol­
vet, medan røykstova på Lundervoll kan ha hatt ein mura røykomn i eine enden 
av stova. Røykomnen var mura i stein og leir og kunne vera så høg som ein 
mann. Føremona med røykomnen framføre åren, var at røykomnen heldt lenger 
på varmen. På Vestlandet skal røykomnane ha fortrengd åren på 1600-talet,l men 
nemninga "røykstove,, kan også ha blitt tatt i bruk for å skilja stovene med omn 
frå stovene med open eldstad.8 

Hans Arentz var prest på Jelsa frå 1743 til 1767, dei siste åra var han også prost 
i Ryfylke. Dette prostiet omfatta då Nedstrand, Skjold og Vats sokner, men ikkje 
tidlegare Tysvær sokn og Avaldsnes prestegjeld.9 Nesten utan unnatak hadde 
bøndene i Ryfylke prosti røykstove, skreiv Arentz i 1779. Han skildrar røykstova 
slik: Ein lafta kvadratisk bygning med omlag seks meter lange vegger, i under­
kant av to meter høgt og utan loft. Røykomnen var utan skorstein, og han blei 
berre fyrd morgon og kveld. Røyken steig då opp i taket og seig ut ljoren. Når 
røyken var ute, stengde dei luka med ei lang stang. Luka besto av ei ramme som 
var overtrekt med eit gjennomsiktig skinn. Når veden i grua hadde brunne ned, 
blei glørne raka framover, slik at dei fekk nytta varmen betre. Ved sida av grua 
var der ein firkanta stein som dei nytta til å tørka korn og malt på. På Arentz si 
tid hadde dei fleste røykstovene eit lite vindauge. Til stova var det hefta eit lite 
kammer på knappe to meter. Kammeret blei brukt til å sova eller eta i, og ovan­
på kammeret var det eit lite loft.10 Sjølve stova kunne ikkje ha loft så lenge dei 
hadde ljore og ikkje skorstein. Kjeldene våre fortel ikkje noko om golv i røyksto­
vene, men dette skal ha vore det vanlege på Vestlandet etter at røykomnen blei 
tatt i bruk. 11 

Då husa på Kaggestad brann i 1717, hadde røykstova to kammer eller små 
sengerom i tillegg til sjølve stoverommet. Då det blei ført tingsvitne om denne 
brannen, blei det eldre namnet "kove" brukt om kammeret.12 Hjå kaptein Andre­
as Bredahl på Baustad hadde røykstova eit kammer i brystet og ei forsvol.13 Sva­
la var eit enkelt tilbygg på utsida av det eigentlege huset. Svola kunne nyttast til 
lager, men også til sengestad i sommarhalvåret. Røykstova som sto på Årvik i 
1762, hadde også kove i søre sida. Her var det elles ein svært gamal .. fiskeskut" 
inntil stova. Denne skuten kan ha stått i kortenden av huset, medan svola sto 
langs langsida. Som taktekke nytta dei torv.14 I 1765 var der torvtak på røyksto­
vene både på Øverland og Musland.l5 

I 1659 brann husa både på Slogvik, Nes og Nesheim i søre Skjold.16 Dei neste 
85 åra brann minst 21 gardar til, i snitt må det ha brunne ein gard omlag kvart 
tredje år. Brannane var alltid tragiske, ofte også dramatiske. Tre veker før jul 
1728 brann alle husa til Johannes Larsen Nedre Svinali, slik at ingenting sto tilba­
ke. I brannen miste Johannes også korn, mjøl, brød og annan mat, samt kleda til 

Kakkelomnsstove. 
Teikning etter Sundt, E., 
Om Bygnings-Skikken paa Landet i Norge, 
Christiania 1862. 

seg sjølv og dei fire umyndige barna, "saa de hafde iche nogit at skiule sig udj". 
Dei låg i sin beste svevn då elden tok fatt, så det var eit stort hell at familien ikkje 
brann inne.17 Ved midnatt 15.oktober 1697 brann alle husa til Erik Ytre Amdal, 
unntatt løa og fehuset. Erik, kona Mette og dei fem "små nakne barna,, slapp 
unna med fare for livet, medan alt dei eigde gjekk med i brannen.ls Denne fami­
lien skulle etter kvart bli ramma av endå verre tragediar: Døtrene Sissel og Mette 
blei begge dømde til døden for barnedrap, medan Erik sjølv døydde i ein epide­
mi i 1733.19 

Mange av desse brannane hang saman med bruken av open eld og røyk, og i 
1776 kom der påbod om at husa skulle ha skorstein. Då husa på Finshus i 1790 
var blitt bygde oppatt etter brannen, opplyste allmugen at den vesle stova var 
forsynt med skorstein etter lova. 20 Då folk ofte var ukyndige i byggjemåten og 
ikkje alltid nytta skikkelege materialar, hadde amtmannen i 1786 likevel fått løy­
ve til å dis pense ra frå skorsteinskravet. 21 

Når dei hadde fått opp skikkeleg skorstein i røykstovene, kunne dei også laga 
seg loft over stova. På Munkhus hadde dei i 1801 fått seg loft på den nesten nye 
stova.22 

Den nye stova dei skulle byggja på Årvik i 1762, skulle ha fire vindauge og 
murt skorstein.23 Årvik låg i eit skogfattig område og gardsfolka var heller velstå­
ande, så dette huset kan gjerne ha vore ei såkalla kakkelomnstove. På Gismarvik 

hadde dei kakkelomn i 1730,24 Nedre Førland og Lervik hadde kakkelomsstove i 
1769, medan Aksdal hadde det året etter. På Aksdal var kakkelomnstova elles 
svært gamal og falleferdig, noko som skulle tyda på at kakkelomnen ikkje kan 
ha vore ny der på garden. Dei hadde også ei røykstove som sto i brystet på kak­
kelomnstova, men røykstova blei nå brukt til eldhus. Kakkelomnstova på Lervik 
var også gammaJ.25 

Sjølv om kakkelomnane opphaveleg var i teglfliser, blei nemninga «kakkelomn" 
på denne tida brukt om omnar av støypejarn. Truleg var dei alle slike støypejarn­
somnar av bileggjartypen. Sjølve omnen sto då i stova, men han blei fyrd frå grua 
i eit siderom. Kakkelomnen blei fyrd lenger ut over dagen, og i motsetnad til 
røykomnen var han veleigna til brenning av torv. Dette gjorde at kakkelomnen 
kom mest i bruk i dei skogfattige områda i vestre delen av nåverande Tysvær 
kommune. Fordelane med røykomnen var m.a. at det gjekk med mindre brensel 
og at stova blei betre oppvarma.z6 

Kakkelomnen var elles meir kostbar enn røykomnen, og med slik omn trang 
dei også skorstein. Då kunne dei også få loft over stova. I hus med kakkelomn 
blei siderommet med grue nytta til matlaging, og kjøkkenet oppsto som eit «nytt .. 
rom. I 1800 hadde våningshuset til Bjørn Halvorsen Erland i Tysvær sokn "hosfø­
jet•• kjøkken. Kjøkkenet var også i tømmer, medan ein skut og ei svol var oppsett 
i bindingsverk og •<Brædder•• eller bordkledning.27 På Klovning var det i 1803 ei 
gama l tømra kakkelomnsstove med til bygd kjøkken av stenderverk og 
skorstein. zs 

Ofte sette dei også bua opp på andre sida av kjøkkenet, og med det blei det 
gamle langhuset så og seia gjenskapt. Seinare endra bua funksjon og blei ,,beste­
stove ... På Indre Tveit ser dei i 1768 ut til å ha hatt eit slikt avlangt hus med stove 
og sengebu i kvar sin ende, begge tømra. På Indre Tveit fyrde dei med torv, torv­
huset var i grindverk og sto i austre brystet og under same taket som stova og 
bua. Heile huset var gamalt og rote og burde rivast.29 På Nodland kan det i 1774 
ha stått to stover med kjøkken og kammer. Saman med dei fleste andre husa 
gjekk desse med i ein stor brann dette året.30 

Innføringa av kakkelomnen kan ha gjort det lettare å leggja skikkeleg planke­
golv i husa, i alle fall blei det mindre fare for brann i stovegolvet. Med skikkeleg 
golv kunne dei også få seg kjellar. I 1803 hadde Kristoffer Olsen Falkeid bygd 
seg ny kakkelomstove med kjøkken, lem over og kjellar under. Han hadde torv­
tak på den nye stova, medan den gamle kakkelomsstova, som også hadde kjøk­
ken og lem, var tekka med både torv og steinheller. 

Stovene til Kristoffer kan gjerne ha vore nokså typiske for denne typen stover. 
Den nye var taksert til 70 dalar, medan den gamle berre var verd fem.31 

Då var der meir sveis over dei husa Helleik Halvorsen Odland hadde førd opp 
kring 1800. Under synfaringa 1802 sette takstmennene våningshuset hans til 270 
dalar, noko Helleik sjølv meinte var alt for lite. Det tømra huset hans var 13,5 
meter langt og fem meter breitt og inneheldt to stover, kjøkken, lem og skor­
stein. I nordre brystet var det ein skut i stenderverk. Heile huset, medrekna sku­
ten, hadde teglsteinspanner. Dette var då ganske uvanleg blant bøndene.32 

Medan stova fekk lys inn ljoren, var bua utan eldstad. Frå gamalt var døra 

einaste lysopninga. Då glasvindauga kom i bruk, kan det difor ha vore bua som 
fekk slike vindauge først. På Vik hadde dei ei slik bu i 1674, ho blei då kalla 
"glasbua". Då Tollak Tendeland blei stemna for leiermål med Ingrid Osmundsdot­
ter Vik, skulle dette m.a. ha skjedd i den vesle bua mellom stavbua og "glasbu­
en". Dei hadde altså minst tre buer på garden. At bua med glasvindauge hadde 
fått eit spesielt kallenamn, må me tolka som at dette var noko som då var nokså 
nytt eller sjeldan.33 Bua blei gjerne brukt som gjestehus, kanskje har denne glas­
bua vore sjølve stashuset på Vik? 

På Arentz si tid var det vanleg at også bua var kvadratisk og i tømmer, vegge­
ne var omlag fem meter lange, og bua var knappe to meter under taket. Til van­
leg var der då vindauge i bua, ho var innreidd med to eller tre avdelingar med 
senger og blei kalla sengebu. På utsida av bua gjekk det ei trapp opp til loftet 
der dei lagra korn og andre matvarer.34 Då bua på Nodland brann i 1774, hadde 
dei brukt henne som lager for utreska korn.35 Då Aukland brann i 1797, var det 
matvarer, gangklede og "øvrigt boeskab" i bua.36 

I tingbøkene for 1700-talet blir bua ofte kalla "sengebu", men på Bratthammar 
blei ho i 1768 kalla "matbu".37 I 1762 hadde sengebua på Årvik ein tømra kove.38 
Sengebua dei hadde på Lervik i 1769 var "eldgammal» og tekka med spon.39 

Det er tydeleg at me her har å gjera med ulike typar buer. På Vik sto der i 1674 
ei stavbu,4o det må ha vore ei bu som sto på stolpar for å hindra at mus og rotter 
kom inn og forsynte seg av matvarene. Sidan garden hadde tre buer, men berre 
ei "stavbu", må me rekna med at ikkje alle buene sto på stavar. Sidan buene blei 
bn1kte både til lager og sovestad, kan ulike buer ha vore nytta til ulike føremål. 
Dei særskilde "matbuene" kan då ha vore sette på stolpar. På Indre Tveit hadde 
dei såleis i 1768 ei eiga stolpebu i tillegg til sengebua.41 På Øvre Helle hadde dei 
i 1807 både sengebu og tømra stabbur.42 I 1768 blei matbua på Bratthammar 
også kalla "stolpebu".43 På Erland i Tysvær sokn var der i 1800 likeeins eit tømra 
stabbur.44 Vidare var det ei eiga gamal stolpebu på Aksdal i 1770,45 det same var 
der på Nodland fire år seinare.46 

Det er elles helst i dei skogfattige områda at kjeldene nemner stavbuer eller 
stabbur. Ei mogeleg forklaring er at dei hadde mindre trong for frittståande seng­
ebu der dei hadde fått kakkelomn i stova. Slike stover hadde loft som kunne nyt­
tast til sovestad og lager for klede, nokre av stovene hadde også sengebua under 
same taket som stova og kjøkkenet. Matvarene måtte dei helst oppbevara kjøle­
gare, og våningshuset var difor lite eigna. Matvarene måtte vera i ei uoppvarma 
bu. Der dei ennå hadde røykstover, kan det ha høvd best med ei kombinert 
senge- og matbu. Her var det verre med sengeplass i våningshuset. 

Eldhuset hjå bøndene var i enkelt reisverk, skreiv pastor Damiannus Fransen i 
Skjold i 1688. I eldhuset var der grue, og der varma dei om vinteren opp vatnet 
"for ded svage og smaa Fæ", som han skriv. Elles hadde dei også tørkeomn for 
korn i eldhuset.47 Eldhuset var frå gamalt av eit slags kjøkken og blei seinare 
helst brukt til større og tyngre "kjøkkenarbeid··· I 1774 blei eldhuset på Nodland 
også kalla "bryggjarhus".48 Eldhuset på Årvik hadde i 1762 stavskut,49 medan eld­
huset på Lervik var tekka med never.50 På Frøland var eldhuset i 1739 bygd 
saman med bua.51 

Løe i grindverk. 
Svantesvoll i Vats, 
Vindafjord. 

Modell av grindbygd 
løe. Grindverket står 
som eit indre tak­
berande stativ inne i 
løa, på samme 
måten som i dei for­
historiske husa. 
Foto/teikningar: 
Helge Schjelderup. 

Dei fleste hadde eldhus, men ikkje på Indre Tveit i 1768. Her hadde dei truleg 
kjøkken mellom stova og sengebua, slik at dei ikkje trong eige eldhus.52 På Aus­
terli var der heller ikkje eldhus i 1763.53 Eldhusa er elles påfallande ofte svært for­
falne, t.d. var eldhuset på Baustad utan verdi i 1765, medc.n eldhuset på Nodland 
i 1720-åra var i ferd med å falla saman.54 Sigve Sigvesen Musland greidde seg 
med å dela eldhus med naboen.55 På Aksdal var eldhuset ubrukeleg i 1770, i sta­
den hadde dei tatt i bruk røykstova som eldhus.56 Utviklinga i byggjeskikk og 
teknologi hadde nok gjort eldhuset mindre viktig enn då Gulatingslova gjorde 
henne til eit av dei tre viktige husa på garden. 

Bøndene på 1700-talet rekna nok løa som viktigare enn eldhuset. Arentz fortel 
at løa blei bygd i «bindingsverk med bordkledning". I dag ville me nok kalla den­
ne byggjemetoden for grindteknikk. Vidare fortel Arentz at dei ikkje ville byggja 
løa i tømmer, då det var best for korn og høy med litt gjennomtrekk. Løene var 
bygde med ein låvegang på midten, høyet blei så lagra på eine sida, kornet på 
den andre.57 Som dei andre husa, hadde også løa torvtak. Løa ser ut til oftast å 
stå for seg, men på Aksdal sto fjøset inntil det søre brystet på løa, medan saue­
huset sto inntil det nordre.58 Også på Bratthammar sto fjøset i 1768 inntil høy­
løa.59 På Falkeid i 1804 sto hestestallen inntil løa og eit «Skitlerum" eller hevda­
skut var sett opp mellom stallen og løa. Desse to husa sto under eitt tak av 
neverspon og stein. I austre brystet av denne løa var det ein ny hevdaskut i stein 
og torvtak. I det austre brystet av løa hadde det før stått ein gamal hevdaskut.6o 

Også for løene ser ein ny byggjeskikk ut til å vera på veg inn kring 1800. 
Medan løe og fjøs hadde stått kvar for seg og vare i ein etasje, er der nå døme på 
"moderne" løer med fjøs under låven. Under den søre sida av løa på Klovning var 
der i 1803 eit tømra fjøs, under den norde sida ein mura hevdaskut. Elles er det 
nemnt steinklopper ved dørene på begge sider av løa, truleg ei slag primitiv 
låvebru.61 Den 16,7 meter lange og seks meter breie løa Helleik Odland hadde 
sett opp i 1802, hadde steinmurt fjøs, smalehus og hevdaskut under låven. Den-

Naust i kombinert lafte- og 
grindteknikk. 
Snittet viser truleg naustet til 
Hans Øverland på Stranda i 
Nedstrand, Tysvær. 
Teikning etter AmS-skrifter 7-
Vestnordisk byggeskikk gjennom to 

..a.._oa� tusen åY; s. 61. 



HUS OG BYGGVERK I TYSVÆR-OMRÅDET FRAM TIL CA. 1820 67 

ne svære bygningen med steinheller pa taket blei taksert til 270 dalar, noko Hel­
leik meinte var altfor lite. 62 

Fjøset var tømra, medan sauehusa ofte ser ut til å ha vore hus som var for dår­
lege til anna bruk. 

Arentz fortel at gjødselhuset var oppførd i bindingsverk. I dette huset kasta dei 
gjødsla frå hausten til våren. Her blei også hestane sette inn. Hestane gjekk fritt 
og f6rtrauet blei flytta kringom. Ofte blei det kasta småhakka brakje under dei. 
På den måten trakka hestane gjødsla saman til ein samanpakka masse.63 Heste­
stall er nemnd fleire stader på 1700-talet, men me veit ikkje om dette var hus 
som blei brukte slik Arentz fortel. 

Det kan sjå ut til at der var eigne hevdaskutar alt i første delen av 1700-talet. På 
Nedre Førland var hevdaskuten i 1769 gamal og forrotna.64 Då dei fekk ny hev­
daskut på Falkeid i 1804, var der også ein gammal hevdaskut.65 På Håstø brann 
hevdahuset ned i 1770.66 Kaggestad hadde fjøs med tilhefta hevdaskut i 1792..67 
Odland hadde hevdahus i 1802, Klovning i 1803,68 Silgjerd i 181069 og Storhaug i 
1812. Denne siste hevdaskuten var «Stor" og sto åleine.?O 

Eit slag gjødselhus fanst også i skiftet mellom inn- og utmark. Medan krettura 
gjekk ute på beite, blei dei ofte jaga inn i såkalla sommarfjos om natta. Der la dei 
frå seg gjødsel, slik at også desse husa kunne fungera som gjødsellager. Både 
Nedre Førland, Lervik og Aksdal hadde slike hus kring 1770.71 Kaggestad hadde 
sommarfjos i 1792,72 medan Munkhus hadde det i 1801.73 På Årvik var dette som­
marfjoset mura, men med to omfar tømmer på toppen. 74 Det såkalla «Steinhuset" 
på Bratthammar i 1768 kan kanskje også ha vore eit slikt sommarhus. Hus­
mannsplassen hadde elles også mura sauehus.75 

Utanom dette kunne einskilde bruk ha ei rekkje andre hus: I Årvik 1762 var 
der i tillegg også eldhus, torvskut, grisehus, sauehus i stein, kvernhus og smie.76 
På Kvinncsland sto det då ei stor sjøbu. Sjøbua var lager for not, liner, snøre, 
garn, kar, holkar og tønner.?? På Førre hadde dei i 1663 noko dei kalla "fiske­
hus"_78 Naustet på Skeiseid blei i 1713 kalla "stavnaustet"79, noko som kan tyda på 
at huset var bygd i grindteknikk. På Munkhus hadde dei i 1801 eit naust i stein 
og «Stavleger", med sperr og spontak. Dette «Stavleiet" må ha vore ein svill som 
låg på steinmuren.so 

I 1800 var torvtaka framleis heilt dominerande, sjølv om ein del småhus var 
tekte med never utan torv oppå. Berre unntaksvis blei det brukt steinheller eller 
teglstein. Til og med på Øvre Helle, der me skulle tru det var lett å skaffa takhel­
ler, var røykstova tekka med torv i 1807. Sengebua hadde dei tekka med tegl­
stein. Dei andre husa, stabburet, stallen, hevdaskuten, løa, sauehuset og kalvehu­
set, var derimot tekka med heller. 81 

Prestegardshusa i Hinderå 

Kring 1690 hadde prestegarden i Hinderå fem eldstader, men me veit ikkje kva 
slag hus dei sto i. Samstundes hadde prestegarden i Skjold tre eldstader: To kak­
kelomnar med kvar sin skorstein, samt ei røykstove. Garden hadde også ein 
bryggjarkjel. sz 

Den eine eldstaden i Hinderå kan ha vore i den såkalla borgstova, eit hus som 
presten sine tenestefolk skulle nytta. Dette huset skulle allmugen halda vedlike. 
Før 1724 var borgstova ei røykstove med omlag 4,5 meter lange vegger, men 
denne stova blei riven på grunn av elde. På same staden blei det i 1738 førd opp 
ei ny borgstove med forsval.83 Også dette var ei røykstove, omlag 4 meter brei 
og 4,3 meter lang, så trong at der ikkje var plass til tenarane sine senger. Dei 
kunne difor berre nytta henne til måltider. Presten Matias Stabel fekk til avtale 
med allmugen om at denne borgstova blei bytt med ei som sto på Øvregjerde.s4 
Denne siste borgstova hadde då to kammer, men eit så stort hus nekta allmugen 
å halda vedlike.ss Då det i midten av 1790-åra blei reist endå ei ny borgstove, var 
også ho bygd som røykstove.s6 

Den såkalla bispestova skulle også allmugen halda vedlike. Då Ole Tussen 
kom som prest til Hinderå i 1740, fann han dette huset ubrukeleg som «herre­
kammer". Bispestova var også ei røykstove, knappe fem meter lang og vel fire 
brei. Vatnet draup frå taket, og huset var utan innreiing. Stova hadde bjelkar 
under taket, men blei det lagt bord på desse, ville lemmen bli så låg at det knapt 
var plass for eit menneske å krypa under. Huset var utan kammer og hadde ikkje 
vindauge. Huset burde difor rivast.87 I 1804 var bispestova blitt eit staseleg bygg: 
Raudmåla med teglsteinstak og to skorsteinar i murstein. Huset skulle få ny 
utvendig måling med ei blanding av tran og "engelsk jord", iblanda sølvberglit og 
harpiks.ss «Engelsk jord" kom frå Wales og besto av nedslipte skal av kiselalger. 

Presten sjølv budde i kakkelomnstove. I 1740 var stova hans ganske lita, det 
kunne knapt bu meir enn tre til fire personar der. Ho var då i dårleg forfatning, 
men med ny kakkelomn. Under same tak som stova var det eit lite og ubekvemt 
kjøkken, "af ingen betydning for een brav mand", samt eit vaskarhus utan verdi.89 
Presten Matias Stabel bygde då ny stove med kjøkken og spiskammers.9° I 1804 
hadde denne stova to forsvalar i stenderverk. Huset var på vel 70 kvadratmeter, 
var måla og hadde teglsteinspanner på søre sida og torvtak på norde. Huset skul­
le då rivast og bli erstatta med eit nytt. Ei tømra stove hang saman med forsvalen 
på våningshuset. Denne stova hadde takstein og var raudmåla.91 

Den fjerde eldstaden på prestegarden kan ha vore det «Vaskarhuset'' som i 17 40 
blei rekna som verdilaust.92 Det er usikkert om dette vaskarhuset også blei nytta 
til smie, men i 1804 blei det eine huset kalla «Smie eller brunnhus".93 

Den femte eldstaden var nok eldhuset. I 1740 mangla eldhuset bakaromn, mur 
til bryggjarkjel og tørkehelle.94 I 1771 hadde presten Førde førd opp eit nytt eld­
hus, bygd i grindverk og tekka med takstein.95 

I 1804 var det i alt 23 hus som høyrde til prestegarden, av dei sto 17 på sjølve 
prestegarden. Mellom husa var stolpebu, løe, fleire fjøs, hevdaskut, kvernhus og 
naust. Hevdaskuten hadde presten Fabricius førd opp mellom 1771 og 1776.96 

Husa på Sandsgård 

I 1655 kjøpte Ole Sandersen garden Sand av Per Kallevik97, men det var truleg 
Jens Iversen som leigde jorda og husa. I 1673 kjøpte futen Nils Kristensen garden 
av Ole Sandersen for 600 riksdalar og 300 kjøpmannsbord, det same som Ole i si 

Hovudhuset på Sandsgård i Nedstrand, Tysvær. Foto: Statsarkivet i Stavanger. 
Teikning etter Hals, H. Il, Sandsgård i Ryfylke, i Stavanger Museums årshefte for 
1938-39, s. 63ff. 

tid hadde gitt.98 Frå då av blei Sand futegard, og etter kvart endra dei gardsnam­
net til Sandsgård. 

I 1688 hadde Nils Kristensen, som då var lagmann, heile 10 eldstader.99 Futen 
Fredrik Tønder, som kjøpte Sandsgård av svogeren Nils Kristensen, 100 hadde åtte 
eldstader i 1690 og 1691, men berre fire i 1692.101 I 1719 etterlot Tønder seg gar­
den "Sand., med hus, kakkelomnar og sjøhus til ein samla verdi av 300 riks­
dalar.102 

Futane budde på Sandsgård til 1749, men frå 1728 var det Jørgen Langballe 
som eigde garden.l03 

I 1766 seide Michael Langballe Sandsgård til Odd Nilsen. Året etter blei det hal­
de synfaring på garden. Det er uvisst kor gammalt det forfalne våningshuset då 
var, men det er mogeleg at det kan ha gått tilbake til Ole Sandersen si tid. 

I 1767 hadde våningshuset på Sandsgård ein hovudetasje med stor stove med 
bileggjar-kakkelomn, fire fag vindauge, kjøkken med forstove og to vindauge, 
daglegstove med to vindauge, to kammer med to vindauge kvar, samt kontor 
med eit vindauge og ein panelt sengestad i den vesle stova. Over storstova var 
der i andre etasje eit rom med tre vindauge, av dei eit i ustand. Over kjøkkenet 
var det eit kammer med to vindauge. Vidare inneheldt andre etasje eit langt 
smalt kammer, eit anna kammer og eit loft. På nordsida av bygningen var det ein 
forsval av stenderverk med seks vindauge, av dei fire knuste. Under storstova var 
det ein kjellar som var knappe sju meter lang og 2,5 meter høg. Huset var tekka 
med teglstein. 

Endringar på dører og vindauge gjorde at heile bygningen var lappa og flikka, 
til dels forrotna. Muren under huset var broten og til nedfalls. I kjellaren var sta­
vane under skorsteinen rotna. I storstova var det uthogde vindauget i norde veg­
gen blitt flikka på, den søre veggen var øydelagd av regnslag. Alle svillane under 
huset var rotna, det same var borda på loft og i golv. Veggene i småstova var for­
hogne, alle vindaugskarmar og ramer var rotne. Slik huset nå sto, var det ikkje 
verd meir enn 80 dalar, medan det ville gå med heile 300 dalar for å setja huset i 
"lovfør stand''· 

Det sto ikkje rart til med dei andre husa heller: Høy- og kornløa burde rivast. 
Storfehuset var tekka med never og hadde store manglar på tak og vegger. Små­
fehuset var forrotna. Hevdaskuten i grindverk "kunne reparerast", det same kun­
ne sauehuset, hesteskuten, eit tømra grisehus, kvernhuset og sommarfehus i Stu­
vik. På garden sto ei røykstove med forstove og endebu i vestre bryst, eldhus og 
forsval i austre bryst, alt under eitt tak og tekka med never. Denne røykstova var 
i dårlcg stand, ikkje verd meir enn 12 dalar, medan ei ny røykstove ville kosta 60 
dalar. Elles var innhegning og portar rotna, der måtte setjast opp nytt plankeverk 
og portar, også kring urtehagen. Summen av alle desse reparasjonane ville koma 
på 490 riksdalar to ort, men Langballe meinte at husa var alt for dårleg vurder­
te.104 

I 1772 overtok futen Lerche Dahl dei forrotna og falleferdige husa ved make­
skifte. To år seinare hadde han førd opp alle husa frå ny, og i tillegg ein ny 
hovudbygning "høveleg for ein embetsmann å bu k Denne hovudbygningen står 
ennå på Sandsgård.105 

Bolverk. 
Det gamle sjøhuset i Eidfjord er fundamentert på bolverk ut i sjøkanten. 
Foto: Drange, T. mfl., Gamle trehus. Historikk, reparasjon og vedlikehold, 
Universitetsforlaget 1992, s. 67. 

Sandsgård blei nå taksert til 1800 dalar, og i 1775 blei alt, medrekna husmanns­
plassane, forsikra for 2000 riksdalar_106 

Einskilde hus på Stranda 

I 1639 hadde tollaren på Nedstrand, Hans Knudsen, fem ulike hus. Det første 
var ei stor stove i tømmer, med sju vindauge, 15 stakkar høg, knappe 11 meter 
lang og 7,5 meter brei innannovs. Eldhuset var heile 11,5 meter ganger 5,5 
meter. Den eine røykstova hadde to vindauge, skorstein og bakaromn. Til denne 
røykstova var det bygd ein kleve, dekka med doble bord, der tenestefolka kunne 
sova. Ei anna røykstove var kvadratisk med 5 1/4 meter lange vegger, denne sto­
va hadde golv og mura tørkeomn. Fjøset var i tømmer og hadde plass til fire 
kyr.l07 

I 1649 var der på Nedstrand ei tollbu med to røykstover, eldhus og bryggjar-

kjellar der tollaren kunne bryggja øl. I tillegg var der to sjøhus, det eine kalla 
pakkhus, det andre «attasjehus,,.ws Det siste kan ha fungert som bustad for andre 
tilsette ved tollstasjonen. Kanskje kan det også ha vore nytta som eit slags gjest­
givarhus? 

I åra 1688-1692 hadde tollaren Erik Jørgensen på Nedstrand seks eldstader i 
husa sine, medan gjestgivaren Søren Gundbjørnsen hadde fem. Sorenskrivaren 
Jørgen Fillipsen Smith hadde berre to eldstader, ein kakkelomn og ein eldstad i 
kjøkkenet. I 1692 hadde han fått ein tredje eldstad. Me veit ikkje kvar Smith heldt 
til, men truleg var det på Stranda. Sorenskrivaren budde ikkje her fast, så busta­
den var ein stad han nytta når han var her på embets reiser .109 

I 1765 budde Michael Langballe ennå på Sandsgård, som han arva etter faren 
Jørgen. Dette året fekk han tingsvitne på at gjestgivarstaden hans sto på Kleiberg 
sin grunn, omlag 40 skritt utafor grensa til Stuvik. Sjølv budde han ennå på 
Sandsgård, der han heldt .. duk og disk,, og tenarar. Det var berre søn- og heilag­
dagar at han oppheldt seg i gjestgivarhuset.llO 

Året etter seide Michael Langballe Sandsgård, og han må då ha flytta til sine 
eigne hus på Stranda. Michael døydde i 1779, og 10 år seinare fekk sonen Hans 
Christopher skøyte på sju hus og bryggje.lll Då det i 1802 blei halde branntakst 
på husa, kalla han seg "gjestgivar og landkremmar''· Husa var då også innretta «til 
Rejsendes Modtagelse og Landkræmmer-Handel''· Dei grensa mot sjøen på søre 
sida, mot sorenskrivar Marstrand sin bustad i vest, mot skomakar Søren Kristen­
sen sine hus i aust, og mot enka Kari Halvorsdotter i nord. Alle desse nabohusa 
låg likevel så langt borte at takstmennene ikkje såg nokon brannfare ved det. 

Det eine huset til Langballe var eit tømra våningshus, to etasjar høgt og med 
mørkeloft. Det må ha vore sjølve gjestgivarstaden. Utvendig var det bordkledd 
og tekka med raud takstein, det hadde seks fag kittvindauge, fire fag blyvindau­
ge og sju små blyvindauge. Huset inneheldt ti større og mindre .. overværelser", 
forutan kjøkken med murd eldstad, spiskammers og ei krambu i forstova. Til 
oppvarming var der to jernkakkelomnar. Dette huset blei taksert til 430 dalar. 

Ved sida av sto eit tømra bryggjarhus med mørkeloft, utvendig bordkledd og 
med takstein. Her var 1 1/2 fag blyvindauge, steingolv, mura skorstein med 
bakaromn, samt ei stor innmura jarngryte. Ved sida av sto to kjellarar i steinmur. 
Bryggjarhuset blei taksert til 70 dalar. 

Det tredje huset var også eit tømra våningshus og sto nokre alen bortafor det 
første. Det var bordkledd utvendig, måla og tekka med takstein. I dette huset var 
det fem fag kittvindauge, to fag blyvindauge og fem små vindauge. Inne var der 
fire store og små "Underværelser,, med to jarnkakkelomnar, forutan eit lite 
kjøkken med mura skorstein. Ovanpå var det to panelte kammers. Også dette 
huset blei taksert til 430 dalar. 

Vidare hadde Langballe ei «Rulleboed,, i grindverk, tekka med takstein og med 
to små blyvindauge. Rullebua blei taksert til 10 dalar. 

Løa til Langballe var samansett av eit tømra fjøs med korn- og høyløe i grind­
verk. Også løa hadde raud takstein, ho var bordkledd utvendig og hadde eitt 
blyvindauge. Løa blei taksert til 60 dalar. 

I sjøkanten sto eit stort pakkhus eller sjøhus, bygd på tømra bolverk på sjøen. 

Det var tre etasjar høgt, bordkledd utvendig og tekka med takstein. Inni sjøhuset 
var det fire tømra buer, av dei var to panelte. Ved sida av sjøhuset var det ei 
bryggje, også den på tømra bolverk. Under bryggja var det ein fiskebrønn. Sjø­
huset blei taksert til 150 dalar, brygga til 10 dalar. 

Båtnaustet sto lengre vest på stranda, "langt fra de førbenævnte Huse". Naustet 
var i grindverk og hadde tak av never og torv. Også naustet var verd 10 dalar. 

Takstmennene fann at alle skorsteinar, kakkelomnsrøyr og eldstader var i sik­
ker og forsvarleg stand. Langballe hadde også ein brannstige "af tilstrækkelig 
Længde og Styrke", og han forplikta seg til å skaffa seg ein forsvarleg "Brandha­
ge" og sju brannbøtter i lær.112 

Kyrkja i Hinderå 

Me veit ikkje kva tid den første kyrkja kom på Hinderå, men her må ha vore 
ein kristen samlingsstad alt på 1000-talet. Me kan gå ut frå at den første kyrkja 
var av tre, og at ho blei bygd i grindteknikk. 

I 1286 blei stavkyrkja på Hinderå nemnd i Arnbjørn på Hebnes sitt testamente, 
han gav då ei mark sølv til kvar av kyrkjene på Nessa og Hinderå.113 

Me veit heller ikkje om den kyrkja som sto her tidleg på 1600-talet var den før­
ste, gamle stavkyrkja, eller om dei i mellomtida hadde måtta skifta henne ut. Me 
veit i alle fall at kyrkja var tjørebreidd, i 1623 gjekk det med to tønner til å breia 

Haltdalen stavkyrkje, 
på museum i 
Trondheim. 
Tru/eg var dei aller 

fleste stavkyrkjer i 
Norge av denne enkle 
typen. 
Foto: 
Helge Schjelderup. 

på henne. På denne tida blei mykje av inventaret rusta opp: Ny altertavle kom i 
1611, og dei fylgjande åra blei det laga ny preikestol, bispestol, stolstader, kor­
skranker og eit "Meget schønt•• måla pulpitur. Det siste var eit eige rom for for­
nemme personar. 

Det må ha vore Tomas snikkar og Kristen snikkar som sto for mykje av snik­
kararbeidet, medan Peter Reimers sto for målarkunsten. 

Nedstrand-kyrkja var godt utstyrt. Her var m.a. tre messinglysestakar, ein dansk 
bibel, alterbok, salmebok, tinnflaske og likbåre.114 Tinnflaska må ha vore til alter­
vinen. 

I 1656 blei den gamle kyrkja erstatta av ei ny, og mykje av inventaret blei då 
flytta over. Skipet i denne kyrkja var omlag 7,8 meter breitt og 13,5 meter langt, 
medan koret var omlag 6 meter breitt og 5,7 meter i lengderetninga. På den eine 
sida var der 19 stolstader eller benker, på den andre 16. Galleriet gjekk langs hei­
le den eine sida av skipet og var omlag 2,2 meter breitt. I tillegg var der tre pul­
pitur.115 Ved inngangsdøra var der eit våpenhus. Denne kyrkja sto på den gamle 
kyrkjegarden nede ved elva. 

Det tok ikkje lang tid før også denne kyrkja tok til å forfalla. I 1680 var der til­
bake 32 dalar i kyrkjekassa til vedlikehald av kyrkja, og presten Peder Jensen 
Hjermand ba allmugen yta til "den brystfeldige kyrkja ... Futen Nils Kristensen gav 
då 50 dalar til vedlikehald. Til dette vedlikehaldet blei det kjøpt inn 900 bord116 

og brukt 400 spiker, 24 bjelkar og sju tønner tjære. Til å utføra arbeidet hadde sju 
mann arbeidd i tre veker kvar. Dei samla utgiftene kom på over 127 dalar, av dei 
var 36 løn og kost for arbeidsfolka.117 

Då kyrkja kom på sal i 1723, kjøpte først ein del allmugesmenn henne, men i 
1733 tok futen Niels Hundt over kyrkja.118 I 1776 trong Hinderå kyrkje sårt til 
reparasjonar: Galleriet måtte fornyast, golv og benker måtte delvis skiftast ut, 
koret og bordkledningen var i dårleg stand, samstundes som mange av vind­
augsrutene var knuste utan å ha blitt skifta. Seinare kjøpte futen Lerche Dahl kyr­
kja, og han gjorde mykje for å setja henne i stand. I 1789 hadde ho m.a. desse 
«ornamenta��: Fire lysekroner som blei brukte til jul og nyttår, to messing lysarmar, 
to "meget gode .. klokker, to fine familietavler eller målarstykke og den fine og 
forgylte alterboka som futen nettopp hadde gitt. 

Under Dahl si tid ser det ut til at kyrkja blei halden i svært god stand, men ho 
tok snart til å forfalla etter at Anders Andersen Bjelland og Jakob Johannesen Svi­
nali tok over i 1802. I 1806 kjøpte Stavanger-kjøpmannen Helmik Gabrielsen kyr­
kja, og det tok nå ikkje lang tid før kyrkja var vølt og på ny i god stand.119 I 1845 
kjøpte Peder Johannesen Vassvåg kyrkja og selde henne vidare til Nedstrand 
kommune. 

Kyrkja i Tysvær 

Den gamle kyrkja i Tysvær kjenner me endå mindre til. Også her må det i mel­
lomalderen ha stått ei stavkyrkje, som blei riven og erstatta med ei ny ikring 
1630. Ei klebersteinshelle, som har lege framføre den norde inngangen, kan ha 



HUS OG IJYGGVERK l TYSVÆR-OMRÅDET FRAM TIL CA. 1820 75 

vore alterbordet i ei eldre kyrkje.12o I 1620-åra var kyrkja i Tysvær svært enkelt 
innreidd: Her var ingen bibel, den måtte presten ta med seg frå Skjold. Elles had­
de kyrkja kalk og disk i sølv og messehagel i grøn silke, ein gamal lysestake i 
kopar, to klokker, to kjelar, timeglas, lykt og ein gamal alterduk i lerret.121 Heller 
ikkje i 1664 var der bibel i kyrkja.122 

Kyrkja frå ca. 1630 var kvadratisk med 14 1/2 alen eller vel ni meter lange veg­
ger. Alt i 1670 var taket rote, og på den tida blei kyrkja også tjærebreidd.123 I 
1680 blei ho måla med tre tønner tjære.124 I 1703 gjekk kyrkja gjennom ein større 
reparasjon til vel 117 riksdalar. Det blei då kjøpt 2000 takstein av Elisabeth See­
huusen i Stavanger, medan presten Jens Schrøder gav like mange takstein i gå ve. 
Desse siste blei frakta frå Bergen.125 

I 1680 gav prestekona Agnete Sørensdotter nytt alterklede til kyrkja, medan 
Knut Askeland, som vanleg, gav ein halv dalar i året.126 I 1716 gav presten Jens 
Schrøder ei stor messing lysekrone med seks armar. 127 

Kyrkja blei seid til løyntnantane Atrrum og Ochinius i 1725128, og i 1740 fekk 
presten Nagel hand om henne.129 Då kyrkja blei synfart i 1768, fann dei henne "i 
lovleg stand", men med store manglar både på tak, tårn og golv. Pastor Heiberg 
peika på at eigaren, Magdalene Nagel, nettopp hadde fått reparert Skjold kyrkje. 
Det var difor ikkje råd for henne å vøla også denne kyrkja nå, då der var stor 
mangel både på materialer og dugelege bygningsmenn. Åtte år seinare mangla 
kyrkja takstein på nordsida, der var manglar på tårn og bordkledning, samstun­
des som lemmen, golvet og benkene var i dårleg forfatning. 

I 1780 kjøpte Ola Olsen Spåtveit kyrkja, og i 1789 hadde han kosta 50 dalar i 

reparasjonar på henne. Framleis sto noko vedlikehaldsarbeid igjen, men det had­
de Ola lova å gjera året etter. I 1789 besto dei såkalla "ornamenta" m.a. av to lyse­
kroner i messing, eit messingbekken i døypefonten, eit par store messing lyse­
kroner som presten Schrøder hadde gitt, ei lita klokke i tårnet, kalk, disk og ei 
rund sølveske. 

Nye reparasjonar fylgde i 1791, og i 1794 var ho blitt raudmåla. Desse repera­
sjonane gjorde at kyrkja heldt seg i god stand nokre år. Så seint som i 1814 var 
ho framleis "i taalelig Stand", men året etter blei ho karakterisert som "Meget for­
falden". I desember 1817 blei kyrkja sterkt skada av storm, og under ei stor syn­
faring 18.mai 1819 måtte dei konstatera at kyrkja var svært forfallen og utan tårn. 
Men det var ikkje berre kyrkja som var i dårleg stand, også gjerdet hadde mange 
stader falle ned. Eigaren Ola Spåtveit blei pålagd å vøla skadene, noko han også 
gjorde.130 

